
SILA SEMAK SEMASA UCAPAN

[SALUTASI AKAN DIKEMASKINI]

Salam Sejahtera dan Salam Malaysia MADANI

PENDAHULUAN

1.  Terlebih dahulu, marilah kita bersama-sama menzahirkan rasa syukur
kerana pada pagi yang berbahagia ini, kita dapat berhimpun demi
sebuah matlamat yang murni iaitu melestarikan alam warisan

generasi.

2. Saya mengambil ruang yang bermakna ini untuk merakamkan
setinggi-tinggi penghargaan dan ucapan terima kasih kepada Yang
Amat Berhormat Datuk Seri Utama Ab Rauf bin Yusoh, Ketua Menteri
Melaka, barisan Exco serta seluruh jentera Kerajaan Negeri atas
kesudian dan komitmen jitu menjadi tuan rumah bagi penganjuran
Sambutan Hari Alam Sekitar Negara (HASN) Peringkat Kebangsaan
Tahun 2026 pada hari ini.

3. Syabas dan tahniah juga saya titipkan buat Jabatan Alam Sekitar
(JAS), agensi-agensi di bawah Kementerian Sumber Asli dan
Kelestarian Alam (NRES) serta seluruh warga kerja yang telah
memerah keringat dan berganding bahu memastikan majlis yang

penuh gemilang ini direalisasikan dengan jayanya.



Hadirin yang dihormati,
REALITI KRISIS IKLIM: SATU PANGGILAN KESEDARAN

Dunia kita hari ini tidak lagi sekadar meniti arus kemodenan, tetapi
sedang berhadapan dengan krisis alam sekitar yang meruncing,
rencam dan saling berkait rapat antara satu sama lain. Ancaman
perubahan iklim, kemerosotan biodiversiti serta pencemaran toksik
dan lambakan sisa bukan lagi polemik yang berlaku dalam ruang

lingkup yang berasingan.

Gelombang kemusnahannya kini merentas sempadan negara,
menjejaskan  kesejahteraan kesihatan manusia, menggugat
kelangsungan rantaian makanan dan sumber air serta meletakkan

ekonomi global dalam keadaan yang cukup rapuh.

Fakta ini tidak boleh dikompromi. Merujuk kepada Laporan State of the
Global Climate 2025 oleh Pertubuhan Meteorologi Sedunia (WMO),
tempoh sedekad dari tahun 2015 hingga 2025 telah direkodkan
sebagai sebelas tahun paling panas dalam sejarah moden, manakala
tahun 2025 memegang rekod suram apabila tergolong dalam

kelompok tiga tahun paling panas di pentas global.

Rentetan daripada peningkatan suhu drastik ini, kita mula dihimpit
dengan pelbagai kejadian cuaca ekstrem yang di luar jangka seperti
gelombang haba yang membakar, taburan hujan lebat luar biasa,

banjir besar, kemarau panjang sehinggalah kepada badai ribut tropika.

Lebih menuntut kesiapsiagaan kita, cengkaman fenomena El Nifio
yang dijangka berlarutan sehingga pertengahan tahun 2027
membawa ancaman besar terhadap risiko kebakaran hutan dan tanah

gambut yang pasti memburukkan lagi episod jerebu.

Menyedari hakikat ini, apatah lagi dengan sebahagian kawasan
negara yang kini mula berhadapan dengan jerebu akibat cuaca panas
dan kering, Kerajaan melalui JAS sentiasa berada di barisan hadapan.
Kami mempergiat langkah pencegahan melalui pemantauan tanpa
henti, rondaan fizikal, penguatkuasaan yang tegas serta tindakan
tuntas membanteras pembakaran terbuka bersama agensi-agensi

keselamatan yang lain.

Hadirin yang dihormati,
MELAKA: NAKHODA LESTARI & PENERAJU 'GREEN CHAMPION
STATE'

Dalam kegelapan mendepani krisis iklim ini, kita memerlukan sinar
teladan. Di sinilah penganjuran Sambutan HASN Peringkat
Kebangsaan memainkan peranan sebagai wadah penyatuan tindakan
kita.

Membawa tema “Alam Sekitar, Tanggungjawab Bersama”, HASN
adalah cermin untuk kita menyoal diri tentang bumi bagaimanakah
yang mahu kita tinggalkan buat generasi hadapan? Penjagaan alam

sekitar bukan beban tunggal kementerian, tetapi ia adalah amanah

kolektif Kerajaan, pihak berkuasa tempatan (PBT), industri, komuniti

sehinggalah kepada setiap individu.

Pemilihan bumi Melaka sebagai tuan rumah pada tahun ini bukan
sekadar pusingan giliran biasa, tetapi ia adalah satu pengiktirafan yang

amat bertepatan dengan masanya.

Melaka yang kita kenali hari ini bukan sahaja tersohor sebagai warisan
tamadun, tetapi sedang memecut laju menerusi agenda
pembangunan mampan dan transformasi hijau yang sangat

mengagumkan.

Di bawah nakhoda kepimpinan YAB Datuk Seri Utama Ab Rauf bin
Yusoh, kita menyaksikan bagaimana iltizam politik dan keberanian

memacu perubahan telah menterjemahkan kelestarian kepada realiti.

Visi luhur untuk memposisikan Melaka sebagai ‘Green Champion
State’ yang dipasak teguh ke dalam teras Pelan Strategik Melakaku
Maju Jaya 2035 (PSMJ 2035) adalah satu pencapaian yang patut

dijadikan penanda aras oleh seluruh negara.

Kita melihat bagaimana Melaka dengan berani mengemudi pelaburan
berteraskan piawaian ESG (Persekitaran, Sosial dan Tadbir Urus).
Melaka hari ini adalah arkitek kepada inovasi ekonomi hijau, merintis
pembangunan Sustainable Biomass Hub, meluaskan penggunaan
tenaga solar dan mentransformasi urus tadbir alam sekitar

menggunakan teknologi pendigitalan melalui Smart Melaka Blueprint.

Maka, sebagai menterjemahkan rasa bangga dan sokongan utuh
Kerajaan Persekutuan, buat julung-julung kalinya pada penganjuran
tahun ini, Anugerah Khas Hari Alam Sekitar Negara 2026 akan
dianugerahkan kepada agensi-agensi di bawah payung Kerajaan

Negeri Melaka.

Pengiktirafan ini adalah lambang penghormatan atas komitmen
cemerlang negeri ini. Semoga langkah megah Melaka ini mencetuskan
gelombang kesedaran untuk diteladani oleh jentera agensi dan
kerajaan negeri yang lain.

Hadirin yang saya hormati,

PENUTUP

Janganlah kita biarkan Sambutan Hari Alam Sekitar Negara hari ini
berlalu sekadar menjadi rutin acara tahunan semata-mata. Biarlah
apabila kita melangkah keluar dari majlis ini nanti, setiap jiwa yang
hadir membawa pulang satu tekad teguh bahawa di tangan kitalah
terletaknya peranan untuk menyelamatkan kelestarian bumi tercinta

ini.

Sekali lagi, sekalung budi dan penghargaan dihulurkan buat YAB
Ketua Menteri dan Kerajaan Negeri Melaka atas kepimpinan hijau dan

kesungguhan yang ditunjukkan.

Kepada para penerima anugerah, syabas dan tahniah serta jadikanlah
pengiktirafan ini sebagai pemacu semangat untuk terus cemerlang

melakar bakti.

Sebelum kata bersimpul di hujung bicara, terimalah serangkap pantun

daripada saya:

Pohon Melaka teguh berdiri,
Tempat berteduh Parameswara;
Alam dijaga kekal lestari,

Sejahtera hidup seluruh Negara.
Semoga usaha yang kita gerakkan bersama pada hari ini terus
menjadi pemangkin kepada pembentukan Malaysia yang lebih hijau,

bersih, berdaya tahan dan lestari.

Sekian, terima kasih.



